
Kajian ini membincangkan  penggunaan sumber haiwan dalam penghasilan produk halal 
di Malaysia. Permasalahan utama kajian berpunca daripada perbezaan pandangan ulama 

dalam menentukan aspek kenajisan dan kesucian anggota haiwan, membawa kepada 

ketidakseragaman fatwa mengenai status halal beberapa produk yang berasaskan haiwan 

dalam industri. Objektif kajian adalah mengenal pasti produk yang dihasilkan daripada 

sumber haiwan dalam konteks industri halal di Malaysia, menganalisis pandangan 

Syarak dan fatwa semasa mengenai hukum memanfaatkan bahan-bahan daripada sumber 

haiwan, seterusnya mencadangkan penyelesaian hukum kepada dua jenis produk yang 

dihasilkan daripada sumber haiwan. Metodologi kajian berbentuk kualitatif 

menggunakan pendekatan analisis dokumen, temubual dan pemerhatian. Hasil kajian 

mendapati bahan-bahan daripada sumber haiwan sememangnya digunakan secara 

meluas di peringkat industri meliputi pelbagai sektor produk makanan dan bukan 

makanan. Analisis pandangan fuqaha mendapati hanya sumber haiwan yang disembelih 
secara Syarak yang disepakati sebagai halal, manakala bahan-bahan daripada bangkai 

khinzir adalah disepakati najis. Bagaimanapun, bagi bangkai haiwan bukan daripada 

kategori najis berat (mughallaẓah) berlaku perselisihan pendapat berpunca daripada 

perbezaan tafsiran para ulama terhadap dalil-dalil Syarak merangkumi al-Quran, hadis, 

qiyās, adat dan maslahah. Dalam kes tanduk rusa baldu untuk perubatan, hukum haram 

adalah lebih tepat disebabkan pemotongan tanduk ketika hidup menyakitkan rusa 

berdasarkan dapatan saintifik dan teori perubahan fatwa (Taghayyur al-Fatwā). 

Manakala pemanfaatan tulang haiwan dalam produk gunaan, fatwa yang mengharuskan 

penggunaannya didapati lebih kuat  dengan syarat ia tidak berunsurkan daripada khinzir, 

berdasarkan teori  perubahan secara pembakaran (Istiḥālah bi al-Iḥrāq). Kajian 

menemukan pembuktian saintifik sebagai salah satu elemen pengukuh fatwa masakini 
terhadap produk berasaskan sumber haiwan. Keputusan fatwa halal tidak boleh terikat 

dengan hanya satu aliran mazhab sahaja, sebaliknya turut perlu mengambilkira 

pandangan daripada mazhab lain, selagimana pandangan tersebut bertepatan dengan 

maslahah umat Islam. 

This research discusses the use of animal parts in halal product in Malaysia. The research 

problem is derives from the variety of opinions by scholars from different school of 
thoughts in the aspects of the unclean (najs) and purity (ṭāhir) of animal parts, leading to 

the non-uniformity of fatwa on halal status of the animal-based products in the market. 

The objective of this research is to identify the animal parts being used by the industries 

in producing products, to analyse the opinions from the Shariah perspective relating to 

making use of the elements from animal parts, and finally to suggest the solution, based 

on Shariah rulings, for two types of animal-based products particularly those produced 

using antler and bone. The methodology of this research is qualitative in nature i.e. by 

using the methods of documents analysis, interviews and observations. The research 

outcome discovered that animal-based elements and parts have been widely used in 

industries covering various sectors of products, food and non-food alike. The analyses 

made on the opinions of fuqaha’ found out that only the parts of the animals that have 

been slaughtered based on Shariah perspective are considered halal whereas any parts 
originated from swine’s carcass are unanimously considered as non-halal (najs). 

Nevertheless, the carcass of animals not from heavy form of filthy (mughallaẓah) has 

caused contradictory opinions as the results of the different among the scholars in the 

interpretation of Shariah texts which include al-Quran, hadith, qiyās, custom and 

maslahah (public interest). In the case of deer antler velvet for medical purpose, the 

ruling of ḥarām (prohibited) is more precise because the cutting-off of the antler while 

the animal is still alive will be harmful to the deer based on scientific finding and theory 

of changes in fatwa (Taghayyur al-Fatwā). On the use of animal bones in applied 

products, the fatwa that allows it is stronger provided that it does not derive from swine, 

based on the transformation theory through burning (Istiḥālah bi al-Iḥrāq). The research 

discovered scientific proof as one of the elements to strenghten the current fatwa on 
animal-based products. The decision on halal fatwa shall not be confined to only one 

single mazhab but rather to also consider opinions from other mazhabs, so long as the 

opinions are consistent with the public interest of the Muslim community. 

1 

BAB 1 

 

 

PENGENALAN 

 
 
1.1 Pendahuluan 

 

 
Bab ini membincangkan latar belakang kajian diikuti dengan kupasan permasalahan 

kajian. Perbincangan ini akan diikuti dengan persoalan dan objektif kajian. Seterusnya, 

bab ini membincangkan kepentingan kajian disusuli dengan limitasi kajian dan 

penerangan tentang definisi operasi yang digunakan dalam kajian. Kerangka teori dan 

struktur kajian juga dibincangkan dalam bab ini. 

 

 

1.2 Latarbelakang kajian 

 

 

Pada dasarnya, haiwan merupakan antara pembekal protein utama kepada manusia. 
Sejajar dengan peningkatan populasi manusia, industri pengeluaran daging global 

semakin berkembang dengan dominasi utamanya datang daripada tiga jenis haiwan iaitu 

khinzir (112 juta tan setahun), ayam (89.3 juta tan setahun) dan lembu (59.2 juta tan 

setahun) (U.S. Department of Agriculture [USDA], 2015). Walau bagaimanapun, tidak 

kesemua bahagian haiwan boleh dimakan oleh manusia, sebaliknya masih terdapat kira-

kira 50% lagi bahan-bahan sisa sembelihan selain daging  yang terdiri dalam bentuk kulit, 

bulu, tulang, tanduk, kuku, plasenta, rennet, lemak, darah, dan seumpamanya (Ockerman 

& Hansen, 1988, ms.11). Keadaan ini telah menyebabkan wujudnya pelbagai inisiatif 

industri bagi menguruskan lambakan bahan-bahan sisa haiwan tersebut. 

 

 

Inovasi dan kemajuan penyelidikan yang dicapai dalam bidang sains dan teknologi telah 
menyebabkan pemanfaatan haiwan tidak lagi tertumpu kepada daging sahaja. Malah, 

hampir kesemua bahan-bahan sampingan yang didapati daripada rumah-rumah 

sembelihan telah diproses semula secara kimia untuk menghasilkan produk baharu yang 

boleh memberikan manfaat kepada manusia. Daripada sudut yang lain, penggunaan 

semula bahan-bahan tersebut secara efisien, secara tidak langsung menjimatkan kos 

perlupusan bahan-bahan berkenaan. Ia juga mampu memberikan pulangan ekonomi yang 

tinggi kepada sesebuah negara (Ockerman & Hansen, 1988, ms.13). Natijahnya pada 

masa kini, bahan-bahan berasaskan haiwan telah pun digunakan secara meluas merentasi 

pelbagai jenis industri termasuklah pemprosesan makanan, peralatan, farmaseutikal, 

kosmetik dan sebagainya. 

 
 

Di Malaysia, polemik berhubung pemanfaatan bahan-bahan daripada sumber haiwan 

haram dan najis seringkali menimbulkan keresahan dalam kalangan para pengguna 

Muslim. Terdapat banyak pendedahan yang dibuat oleh akhbar-akhbar arus perdana di 

Malaysia berhubung isu berkenaan. Misalnya, pada tahun 2005, tercetus isu mengenai 

penggunaan usus babi sebagai sarung sosej (Utusan Online, 2005), disusuli dengan isu 

mengenai hemoglobin darah babi yang terdapat dalam penapis puntung rokok (Berita 



© C
OPYRIG

HT U
PM

2 

Harian, 2010, ms. 39). Pada tahun 2011 pula, para pengguna digemparkan dengan isu 

gelatin haiwan yang terdapat dalam serbuk kopi berjenama terkenal (Dass & Mohammad 

Fahd Rahmat, 2011, ms. 18). Bahkan, menurut Menteri di Jabatan Perdana Menteri, 

Dato’ Seri Jamil Khir Baharom, sebanyak 15% daripada kapsul yang berasaskan gelatin 

di pasaran diperolehi daripada sumber babi (Utusan Online, 2011). Begitu juga isu 

bebola ikan yang mengandungi plasma darah haiwan, bertujuan untuk mencantikkan 

serta menambah kualiti bebola ikan supaya menjadi lebih kenyal (Mazlina Abdul Majid, 

Noraini Hassan Basri, Arina Azlan & Haikal Isa, 2015).  
 

 

Beberapa produk seramik dan peralatan rumah juga tidak terlepas daripada dihambat 

kontroversi ini. Menurut pendedahan oleh Utusan Online pada 8 Mei 2012, terdapat 

produk pinggan mangkuk bone China yang dihasilkan daripada tulang haiwan khususnya 

babi dan tulang haiwan halal yang tidak disembelih. Begitu juga dalam produk penapis 

air, terdapat laporan mengenai tulang lembu dan khinzir yang digunakan secara meluas 

untuk menapis air minuman juga bertindak sebagai pembekal kalsium dan kolagen dalam 

air minuman (Sinar Harian, 2014).  

 

 

Sesetengah anggota haiwan dipotong ketika hidup untuk dimanfaatkan oleh manusia. 
Sebagai contoh pada tahun 2012, akhbar atas talian iaitu Kosmo Online pernah 

melaporkan mengenai isu pemotongan tanduk rusa baldu ketika hidup untuk digunakan 

dalam industri perubatan alternatif tempatan. Ia diusahakan oleh penternak rusa tempatan 

secara komersial kerana memiliki nilai ekonomi dan khasiat perubatan yang tinggi 

(Kosmo Online, 2012).  

 

 

Berdasarkan senario yang di atas, dapatlah dirumuskan bahawa terdapat pelbagai isu 

dalam produk pengguna khususnya yang melibatkan penggunaan bahan daripada haiwan 

haram seperti khinzir dan haiwan yang tidak disembelih secara Syarak (bangkai). Dalam 

hal ini, penentuan hukum produk makanan yang berasaskan haiwan kurang 
menimbulkan isu lantaran Islam menetapkan supaya semua jenis haiwan untuk tujuan 

makanan wajib disembelih terlebih dahulu. Bahkan prinsip ini telah pun diaplikasikan 

dalam standard halal seperti MS 1500:2009 – Makanan Halal – Pengeluaran, Penyediaan, 

Pengendalian dan Penyimpanan – Garis Panduan Umum (Semakan Kedua). Standard ini 

merupakan garis panduan yang praktikal untuk industri makanan mengenai penyediaan 

dan pengendalian makanan halal, termasuk nutrient tambahan, dan bertindak sebagai 

keperluan asas untuk produk makanan, perdagangan atau perniagaan makanan di 

Malaysia.  

 

 

Berlainan keadaannya jika untuk dimanfaatkan dalam produk gunaan dan peralatan 
seperti seramik dan penapis air. Ini kerana, penggunaan produk berkenaan adalah secara 

luaran sahaja. Tambahan pula, sesetengah bahan asalnya daripada sumber haiwan telah 

diproses secara kimia, seterusnya menghasilkan produk baru yang berbeza daripada 

bentuk asalnya yang haram. Proses perubahan sebegini diistilahkan oleh para ulama 

sebagai Istiḥālah. Kepelbagaian pandangan para sarjana hukum Islam terhadap konsep 

Istiḥālah (Ḥammād, 2004), telah menyebabkan wujudnya fatwa yang berbeza terhadap 

hukum penggunaan produk berasaskan haiwan yang diharamkan.  

Malah, perselisihan dalam kalangan ulama mengenai konsep anggota haiwan yang 

dianggap najis ataupun tidak najis, turut memberikan kesan kepada penetapan fatwa 

halal. Misalnya di Malaysia, terdapat dua versi fatwa mengenai hukum ubat daripada 

tanduk rusa, iaitu halal dan haram. Perkara ini berlaku lantaran kefahaman mufti yang 

berbeza mengenai tanduk sama ada ia anggota yang najis jika dipotong atau tidak.   

Ironinya, perkara-perkara ini menjadi antara permasalahan utama dalam industri halal 

yang boleh menimbulkan kekeliruan di kalangan pengguna dan pengeluar produk halal 

(Wan Hassan, 2007, ms. 38). 
 

 

Justeru, bagi menyelesaikan isu-isu kontroversi ini, penetapan hukum Islam masa kini 

khususnya yang melibatkan produk barang gunaan berasaskan haiwan memerlukan 

kepada kajian komprehensif dengan kombinasi kepakaran ilmu di antara para sarjana 

Islam dan ahli sains.  Sehubungan itu, kajian ini akan memfokuskan kepada hukum 

penggunaan bahan-bahan bersumberkan haiwan dalam produk gunaan, dan cadangan 

penyelesaian hukum terhadap beberapa produk yang dihasilkan daripada sumber haiwan. 

 

 

1.3 Permasalahan kajian 

 
 

Isu mengenai halal dan haram menjadi salah satu faktor terpenting yang mempengaruhi 

para pengguna Muslim dalam memilih sesuatu produk, seperti ditunjukkan menerusi 

hasil kajian oleh Shah Alam & Mohamed Sayuti (2012) mengenai sikap pembelian 

makanan halal di Malaysia. Meskipun pasaran industri halal disebut sebagai antara 

pasaran yang paling cepat berkembang di dunia, namun masih terdapat beberapa 

permasalahan kompleks yang membelenggunya. Antaranya, isu penyeragaman standard 

dan fatwa halal, khususnya yang berkaitan dengan produk daripada sumber haiwan (al-

Mazeedi, 2013; Halim & Salleh, 2012). Bahkan, isu mengenai haiwan dan derivatifnya 

adalah antara yang paling banyak mendominasi perbincangan halal di peringkat global 

(al-Mazeedi, 2013; Wan Hassan, 2007).   
 

 

Kepelbagaian definisi mengenai konsep halal, menyebabkan wujud jurang yang besar 

apabila ia diaplikasikan dalam industri (Wan Hassan, 2007). Keadaan ini bukan sahaja 

berlaku antara negara-negara Islam (Organization of Islamic Cooperation [OIC]), bahkan 

dalam sesebuah negara antara pihak-pihak berautoriti dalam pengeluaran sijil halal. 

Seterusnya, membawa kepada kekeliruan, salah faham dan ketidaksepakatan dalam 

proses audit dan persijilan halal (Wan Hassan, 2007). Situasi yang sama turut berlaku 

dalam kalangan institusi fatwa yang bertanggungjawab menangani isu-isu berkaitan halal 

dan haram.  

 
 

Dalam konteks industri halal di Malaysia, terdapat dua isu yang menimbulkan 

perdebatan dari sudut status kehalalannya. Kes pertama ialah penggunaan tanduk rusa 

dalam perubatan, dan kes kedua pula ialah penggunaan tulang haiwan dalam produk 

gunaan iaitu bone China dan penapis air. Ia bertitik tolak daripada wujudnya 

ketidakseragaman fatwa mengenainya, apabila terdapat fatwa yang mengharuskan dan 

fatwa mengharamkan. Misalnya, dalam kes ubat yang dihasilkan daripada tanduk rusa 

yang dipotong ketika masih hidup, terdapat dua versi fatwa mengenainya iaitu fatwa 

yang menghalalkan (Jabatan Mufti Negeri Terengganu Darul Iman, 2001) dan yang 

mengharamkan kerana dianggap najis (Jabatan Mufti Negeri Kedah, t.th, ms. 60-61; 

Jabatan Mufti Negeri Pahang, 2013; Pejabat Mufti Negara Brunei, t.th, ms. 150).  

 

 

Manakala dalam isu produk peralatan dan perhiasan berasaskan abu tulang haiwan 

seperti bone China,  hukumnya dianggap sebagai harus dan halal dimanfaatkan oleh 

pihak berautoriti agama di negara-negara seperti Singapura (Majlis Ugama Islam 

Singapura [MUIS], 2014), Afrika Selatan (Mufti Siraj Desai, 2010a) dan United 
Kingdom (‘Abdullah Patel, 2006). Sedangkan keputusan Muzakarah Jawatankuasa 

Fatwa Kebangsaan Malaysia (JAKIM, 2012) dan Jabatan Mufti Negara Brunei 

Darussalam (2006) pula memutuskannya sebagai tidak halal jika sumbernya berasal 

daripada tulang khinzir dan haiwan halal yang tidak disembelih.  

 

 

Berdasarkan penelitian pengkaji dalam isu-isu berkenaan, perbezaan fatwa berlaku 

kerana wujudnya pemahaman yang berbeza dalam kalangan para mufti mengenai konsep 

anggota haiwan yang dianggap najis dan bukan najis. Ia juga adalah natijah daripada 

ketidaksepakatan mereka dalam menerima kaedah Istiḥālah sebagai metod penyucian 

alternatif, sekiranya bahan mentah berasal daripada sumber yang najis. Keadaan ini jelas 

menunjukkan bahawa terdapat keperluan supaya isu ini dikaji dengan mendalam, 
memandangkan kedua-dua produk berkenaan sememangnya digunakan oleh pengguna 

Muslim. Walau bagaimanapun dalam kes perbezaan fatwa, para mufti tidak sewajarnya 

dipersalahkan kerana fatwa berkenaan diputuskan berdasarkan ijtihād mereka, yang 

dirujuk kepada ijtihād para fuqaha mazhab terdahulu, bersesuaian dengan keadaan pada 

zaman tersebut. 

 

 

Ketidakseragaman fatwa dan standard halal, yang berpunca daripada kepelbagaian 

pendapat ulama mazhab, menimbulkan kekeliruan dalam kalangan masyarakat serta para 

pengusaha industri berkaitan konsep halal itu sendiri. Ia turut memberi impak negatif 

kepada pasaran industri halal apabila konsep halal yang dipegang dilihat tidak konsisten.  
Justeru, kajian ini amat signifikan bagi merungkai persoalan berhubung hukum 

penggunaan sumber haiwan, berasaskan penelitian terhadap pandangan ulama mazhab 

yang pelbagai. Sejajar dengan itu, beberapa teori seperti teori perubahan fatwa 

(Taghayyur al-Fatwā) dan teori perubahan secara pembakaran (Istiḥālah bi al-Iḥrāq) 

turut boleh diaplikasikan bagi menyelesaikan produk yang berasaskan sumber haiwan 

khususnya daripada tanduk dan tulang. Akhirnya, hasil kajian ini dijangka mewujudkan 

satu garis panduan yang lebih jelas dan komprehensif mengenai penggunaan bahan-

bahan daripada sumber haiwan tersebut. 

 

 

1.4 Persoalan kajian 
 

 

Berdasarkan kepada permasalahan kajian yang dinyatakan di atas, antara soalan-soalan 

kajian ialah: 

 

 

1. Bagaimanakah bahan daripada sumber haiwan digunakan oleh industri dalam 

penghasilan produk pengguna?  

2. Apakah contoh produk yang dihasilkan daripada sumber haiwan dalam konteks 

industri halal di Malaysia? 

3. Bagaimanakah pandangan Syarak dan fatwa semasa mengenai hukum 

memanfaatkan bahan-bahan daripada sumber haiwan? 

4. Bagaimanakah penyelesaian hukum terhadap produk yang dihasilkan daripada 

sumber haiwan? 

 
 
1.5 Objektif kajian 
 

 

Objektif kajian terbahagi kepada dua iaitu objektif berbentuk umum dan khusus. Justeru, 

ojektif umum kajian ini adalah untuk mencadangkan penyelesaian kepada fatwa-fatwa 

yang diperselisihkan berhubung produk yang dihasilkan daripada sumber haiwan. Bagi 

mencapai objektif umum tersebut, beberapa objektif khusus diletakkan seperti berikut: 

 

 

1. Mengenal pasti produk yang dihasilkan daripada sumber haiwan dalam 

konteks industri halal di Malaysia. 

2. Menganalisis pandangan Syarak dan fatwa semasa mengenai hukum 
memanfaatkan bahan-bahan daripada sumber haiwan. 

3. Mencadangkan penyelesaian hukum kepada dua jenis produk yang 

dihasilkan daripada sumber haiwan. 

 
 
1.6 Kepentingan kajian 

 

 

Kepentingan kajian ini adalah seperti berikut: 

 

 

1. Menyumbang keilmuan dalam bidang halal terutama yang berkaitan dengan 

pemanfaatan bahan-bahan bersumberkan haiwan dalam dalam penghasilan 
produk. 

2. Membantu mengharmonikan fatwa sedia ada dalam kalangan institusi fatwa, 

khususnya yang berkaitan dengan produk daripada sumber haiwan. 

3. Membantu menyelesaikan isu-isu berkaitan penggunaan anggota haiwan dalam 

industri halal menggunakan teori perubahan fatwa (Taghayyur al-Fatwa) dan 

teori perubahan secara pembakaran (Istiḥālah bi al-Iḥrāq). 

 
 
1.7 Skop kajian  

 

 

Kajian ini adalah berbentuk kualititatif. Oleh itu, data-data yang digunakan datang 
daripada beberapa sumber utama seperti dokumen bertulis, temubual dan pemerhatian. 

Dokumen bertulis pula adalah dalam bentuk buku, jurnal, tesis, kertas-kertas kerja 

seminar, dokumen fatwa, majalah, surat khabar dan sebagainya. 

Bagi mendapat data kajian menerusi temubual dan pemerhatian, lokasi kajian hanya 

tertumpu di beberapa negeri di Malaysia sahaja. Dalam hal ini, beberapa proses temubual 

dan pemerhatian telah dibuat di Kedah, Terengganu, Johor, Pahang, Wilayah 

Persekutuan Kuala Lumpur dan Selangor. Bagaimanapun, terdapat juga satu temubual 

yang dilakukan di Singapura.  

 

 

Oleh kerana kajian ini berdasarkan kajian kualitatif, maka informan menjadi antara 
sumber penting dalam membekalkan data-data kajian. Pengkaji hanya memilih beberapa 

informan yang mempunyai kaitan dengan konteks kajian antaranya mufti dan timbalan 

mufti, pakar sains haiwan dan kebajikan haiwan, penternak rusa, pengeluar penapis air 

dan seramik, serta pengedar produk bone China. 

 

 

Seterusnya, bagi mewujudkan perbincangan yang lebih lebih berfokus dan terarah, serta 

dapat ditamatkan dalam tempoh masa yang ditetapkan, kajian ini hanya terbatas kepada 

beberapa aspek perbincangan sahaja. Pertama, perbincangan ulama mengenai hukum 

penggunaan bahan-bahan bersumberkan haiwan dalam penghasilan produk gunaan. 

Dalam hal ini, produk gunaan adalah merujuk kepada produk yang dihasilkan bukan 

sebagai makanan.  
 

 

Kedua, perbincangan tentang haiwan adalah lebih tertumpu kepada kategori haiwan yang 

diharamkan oleh Syarak seperti khinzir, dan bangkai. Begitu juga penentuan anggota 

haiwan yang dipotong ketika masih hidup. Ini kerana, pada dasarnya sumber yang 

diambil daripada haiwan halal yang telah disembelih secara Syarak tidak menimbulkan 

apa-apa isu kepenggunaan kerana hukumnya adalah halal.  

 

 

Ketiga, dari sudut aplikasi industri, kajian ini akan difokuskan kepada dua isu sahaja iaitu 

penggunaan tanduk rusa bagi tujuan perubatan, dan penggunaan tulang haiwan dalam 
produk gunaan (bone China dan penapis air). Pengkaji menetapkan dua produk ini untuk 

dikaji memandangkan berlaku perselisihan fatwa mengenainya dari sudut halal dan 

haram. Selain itu, masih kurang kajian khusus yang dilakukan terhadapnya kedua-dua 

isu tersebut, menyebabkan pertikaian hukum masih berterusan. 

 

 

Setiap aspek tersebut dicerakinkan kepada item-item yang khusus dan berkaitan. 

 
 
1.8 Peristilahan operasional 

 

 
Terdapat beberapa istilah operasi yang digunakan dalam kajian ini yang memerlukan 

kepada penjelasan dari sudut maksudnya. Ini bagi memudahkan pemahaman mengenai 

konteks kajian yang dijalankan. 

1.8.1 Bahan bersumberkan haiwan 

 

 

Bahan bersumberkan haiwan merujuk kepada sebarang bentuk bahan yang berasal 

daripada haiwan. Dalam konteks kajian ini, terdapat beberapa bahagian haiwan yang 

dibincangkan secara khusus, antaranya tulang dan tanduk. Ia bertitik tolak daripada 

permasalahan utama dalam kajian ini iaitu ketidakseragaman fatwa berhubung status 

produk yang dihasilkan daripada kedua-dua anggota haiwan tersebut. Bagaimanapun, 
bahagian lain seperti kulit dan bulu turut dikupas kerana memiliki kaitan hukum dengan 

objek kajian. 

 
 
1.8.2 Produk halal 

 
 
Produk halal bermaksud sebarang produk atau barangan komponennya yang dibenarkan 

oleh hukum Syarak dan menepati syarat-syarat berikut (Department of Standard 

Malaysia [DSM], 2012): 

 

 

a) tidak mengandungi apa-apa bahan daripada anjing, babi, keturunan dan 
terbitannya;  

b)  tidak mengandungi najis mengikut hukum Syarak;   

c) selamat digunakan dan tidak memudaratkan kesihatan;   

d) tidak diproses atau dikilang menggunakan peralatan atau bahan yang dicemari 

najis mengikut hukum Syarak;   

e) tidak mengandungi mana-mana bahagian atau anggota manusia atau hasilan 

daripadanya yang tidak dibenarkan oleh hukum Syarak; dan 

f) semasa penyediaan, pemprosesan, pembungkusan, penyimpanan atau 

pengangkutan, barangan tersebut diasingkan daripada barang gunaan lain yang 

tidak menepati keperluan dalam butiran a), b), c), d) atau e) di atas atau bahan-

bahan lain yang telah disahkan sebagai najis mengikut hukum Syarak. 

 
 

Dalam kajian ini, produk halal adalah merujuk kepada produk yang dihasilkan daripada 

dua jenis bahagian haiwan. Pertama, tanduk rusa untuk tujuan perubatan dan kedua, 

tulang dalam produk gunaan (bone China dan penapis air). 

 
 
1.9 Pendekatan teori 

 

 

Teori merupakan suatu peraturan bagi menyelenggara acara atau fenomena dalam bentuk 

tersusun. Kamus Dewan (2007) mendefinisikan teori sebagai pendapat yang 

dikemukakan bagi menjelaskan sesuatu ilmu pengetahuan ataupun asas yang menjadi 
dasar pembentukan sesuatu pengetahuan. Dalam hal ini, peneguhan kajian boleh 

disokong dengan teori kerana teori dapat meletakkan sesuatu perkara yang dikaji pada 

tempatnya yang sebenar dalam perkembangan sesuatu pengetahuan (Othman Mohamed, 

2001, ms.13). 

Sehubungan itu, kajian ini akan menggunakan dua jenis teori iaitu teori perbezaan fatwa 

(Taghayyur al-Fatwā) dan teori perubahan secara pembakaran (Istiḥālah bi al-Iḥrāq). 

Pemilihan teori dilihat bersesuaian dengan konteks kajian kes yang telah dipilih, masing-

masing dalam kes penggunaan tanduk rusa dalam perubatan dan penggunaan tulang 

haiwan dalam produk gunaan. 

 
 
1.9.1 Teori perubahan fatwa (Taghayyur al-Fatwā) 

 
 

Teori perubahan fatwa (Taghayyur al-Fatwā) sememangnya telah diulas oleh para ulama 

terdahulu. Sebagai contoh, Imam al-Qurāfī al-Maliki telah membincangkan teori ini 

menerusi karya beliau iaitu “Kitāb al-Furūq Anwār al-Burūq fī Anwā’ al-Furūq” dan 

“Al-Iḥkām fī Tamyīz al-Fatāwā ‘an al-Aḥkām wa Taṣarrufāt al-Qāḍī wa al-Imām” 

(Irwan Mohd Subri, 2012, ms. 108).  Misalnya, menerusi kitab “Al-Iḥkām” beliau 

berkata: 

 

 

“Sesungguhnya meneruskan kelangsungan sesuatu hukum di mana 

sumbernya berteraskan adat setempat, sedangkan adat tersebut telah 
berubah, merupakan perkara yang berlawanan dengan ijmā‘ dan satu 

bentuk kejahilan dalam agama. Bahkan, setiap hukum Syarak yang 

bersumberkan adat sepatutnya berubah apabila adat tersebut berubah, 

selari dengan keperluan adat baru tersebut” (al-Qurāfī, 5991, 1:218) 

 
 
Selanjutnya, penggunaan istilah “Taghayyur al-Fatwā” secara khusus telah 

dipopularkan oleh Imam Ibn al-Qayyim al-Jauziyyah dalam karyanya “I’lām al-

Muwaqqi’īn ‘an Rabb al-‘Ālamīn” menerusi satu bab khusus yang membicarakan 

mengenai perubahan fatwa dan perbezaaannya berdasarkan perubahan masa, tempat, 

suasana, niat dan amalan setempat. Beliau menekankan kepentingan penjagaan 

maslahah, keadilan (‘adl), kelembutan (raḥmah) dan kebijaksanaan (ḥikmah) dalam 

penerapan setiap hukum Syarak. Kesemua aspek tersebut perlu diberikan perhatian oleh 
para mufti ketika memutuskan fatwa bagi mengelakkan berlakunya kesusahan (al-ḥarj) 

dan kepayahan (al-mashaqqah) dalam menunaikan setiap tanggungjawab yang perlu 

dilaksanakan (al-taklīf) oleh seorang mukallaf (Ibn Qayyim, 1991, 3:11). Beliau turut 

mengemukakan beberapa contoh membuktikan perubahan fatwa sememangnya berlaku 

disebabkan wujud perubahan pada aspek-aspek di atas,  misalnya larangan memotong 

tangan terhadap pencuri ketika peperangan, pengguguran hukuman hudud pada tahun 

kelaparan, zakat fitrah berdasarkan makanan ruji setempat dan pengumpulan lafaz tiga 

talak dalam satu lafaz  (Irwan Mohd Subri, 2012, ms. 109).  

 

 

Menurut Sheikh Yūsuf al-Qaraḍāwī (2004, ms. 105), penggunaan istilah “Taghayyur al-
Fatwā” seperti yang dikemukakan oleh Ibn Qayyim adalah lebih tepat disebabkan pada 

hakikatnya fatwa boleh berubah, sedangkan hukum Syarak kekal dan tidak akan berubah.  

Teori ini seterusnya turut disokong oleh Ibn ‘Ābidin seorang ulama bermazhab Hanafi 

dengan menyatakan keperluan sesuatu fatwa itu berubah apabila berlaku perubahan pada 

‘urf, masa dan suasana masyarakat. Beliau menegaskan perkara ini dalam sejumlah karya 

penulisannya, antaranya karya yang berjudul ‘Uqūd Rasm al-Muftī: 

إن جمود المفتي أو القاضي على ظاهر المنقول مع ترك العرف والقرائن الواضحة والجهل 
 بأحوال الناس يلزم منه تضييع لحقوق كثيرة وظلم خلق كثيرين

 

“Sesungguhnya kejumudan mufti atau hakim dengan hanya merujuk 

kepada dalil yang zahir sahaja, dengan meninggalkan ‘urf dan perkaitan-

perkaitan lain yang jelas (al-qarā’in al-wāḍihah), serta kejahilan terhadap 

keadaan-keadaan masyarakat sudah pasti menyebabkan kemusnahan 

kepada hak-hak dan kezaliman kepada ramai manusia” (Ibn ‘Ābidin, di 
dalam Irwan Mohd Subri, 2012, ms.111) 

 

 

Menerusi kenyataan ketiga-tiga ulama berkenaan, iaitu Al-Qurāfī, Ibn Qayyim dan Ibn 

‘Ābidīn, dapat difahami bahawa tidak sewajarnya bagi seseorang mufti hanya 

bergantung sepenuhnya kepada pendapat-pendapat para ulama terdahulu, tetapi mereka 

perlulah mengambil kira perubahan amalan masyarakat (‘urf)  yang berlaku supaya 

keputusan fatwa bertepatan dengan ‘urf dan keadaan semasa. Ia juga tidak bermakna 

meninggalkan terus pendapat ulama-ulama terdahulu, sebaliknya memerlukan kepada 

penelitian semula sesuatu pendapat, kerana kemungkinan berlaku perubahan pada ‘urf, 

maslahah atau maklumat (Irwan Mohd Subri, 2012, ms. 111). 

 
 

Meskipun perbincangan tentang Taghayyur al-Fatwā dilakukan oleh para ulama 

terdahulu, namun tiada definisi khusus mengenainya. Oleh yang demikian, terdapat 

sesetengah ulama masakini yang memperincikan pengertiannya. Menurut Yūsuf al-

Qaraḍāwī (2007), fatwa bermaksud: “menjatuhkan hukum terhadap isu baru yang 

berlaku” dan dalam hal ini, ia boleh berubah iaitu berlaku perubahan terhadap keputusan 

hukum dalam sesuatu isu berdasarkan sebab-sebab tertentu. Dalam lain perkataan, fatwa 

yang diputuskan tersebut mestilah bertepatan dengan kehendak hukum serta bersesuaian 

dengan konteks isu berkenaan.  

 

 
Manakala Dr. Abdullah Shaʿabān (1997) pula mendefinisikannya sebagai: “Keadaan 

apabila mufti berubah daripada satu keputusan hukum kepada hukum yang lain, 

disebabkan wujudnya faktor dan keadaan yang memerlukan beliau berbuat sedemikian” 

(ms. 183). Oleh itu, Taghayyur al-Fatwā bolehlah disebut sebagai perbezaan fatwa iaitu 

menetapkan keputusan hukum yang bersesuaian dengan sesuatu isu berdasarkan ‘urf dan 

keadaan, selepas kajian terperinci dibuat (Irwan Mohd Subri, 2012, ms. 114). 

 

 

Terdapat beberapa faktor yang menyebabkan fatwa berubah antaranya perubahan masa 

(taghāyur al-zamān), tempat (taghāyur al-makān), adat setempat (taghāyur al-‘urf), 

kebajikan (taghāyur al-maṣlaḥah), keadaan (taghāyur al-ḥāl), niat (taghāyur al-niyyāt), 
maklumat (taghāyur al-ma’lumāt), keperluan (taghāyur al-ḥājāt), kemampuan dan 

kebolehan (taghāyur al-qudurāt wa al-imkānāt) dan perkara yang sukar dielakkan 

(‘umūm al-balwā) (Irwan Mohd Subri, 2012, ms. 115-141). Bagaimanapun, bersesuaian 

dengan konteks kajian ini, pengkaji hanya memfokuskan kepada satu sebab sahaja iaitu 

perbezaan maklumat yang diperolehi oleh seseorang mufti, membawa kepada perubahan 

fatwa.  

Menurut Irwan Mohd Subri (2012), perbezaan maklumat bermaksud “perbezaan 

pengetahuan mufti sama ada berkaitan dalil Syarak seperti datang sesuatu dalil lain yang 

tidak pernah diketahui oleh beliau sebelum itu. Perubahan maklumat juga mungkin 

berlaku dengan adanya elemen pembuktian saintifik, menyebabkan sesuatu isu yang 

samar sebelum ini menjadi lebih jelas” (ms. 132-133). Contoh perubahan fatwa 

berdasarkan dalil Syarak ialah tindakan Saidina ‘Umar RA mengubah pendapatnya 

dalam kes meminta keizinan untuk masuk ke rumah seseorang, setelah mengetahui 

sebuah hadis yang diberitahu kepadanya oleh Abū Mūsa al-Ashʿari RA, iaitu sabda 
Rasulullah SAW: 

 

 

 مَنْ اسْتَأذَْنَ ثَلََثًا فَلمَْ يُؤْذَنْ لَهُ، فَلْيَرْجِعْ 
 

“Barangsiapa yang telah meminta izin sebanyak tiga kali, tetapi tidak 

diizinkan untuknya, maka hendaklah dia pulang” (Ahmad, 1005, Musnad 

Abī Sa’id al-Khudrī) 

 

 

Sebelum itu, beliau berpendapat bahawa harus bagi seseorang meminta izin kepada 

pemilik rumah walaupun melebihi tiga kali. Namun setelah hadis tersebut diketahuinya, 
maka beliau beramal dengan saranan Rasulullah SAW tersebut (Irwan Mohd Subri, 

2012, ms. 133). Manakala contoh perubahan fatwa berdasarkan perubahan maklumat 

secara saintifik ialah dalam kes rokok. Menurut al-Qaraḍāwī (2007, ms. 78), pada 

peringkat awal kemunculan rokok, berlaku perselisihan pendapat dalam kalangan ulama 

mengenai hukum merokok dengan mengatakannya sebagai haram, makruh dan harus. 

Namun, setelah wujud pelbagai bukti saintifik mengenai kemudaratan rokok terhadap 

kesihatan, terdapat keperluan agar ketetapan fatwa diubah berdasarkan perakuan para 

doktor. Dalam kes ini, hukum merokok adalah haram kerana tabiat tersebut 

memudaratkan diri manusia. 

 

Sebagai rumusan, terdapat justifikasi yang kuat agar teori Taghayyur al-Fatwā 
diaplikasikan dalam kajian ini, memandangkan ia melibatkan penilaian semula ijtihād 

para ulama terdahulu berdasarkan maklumat daripada sumber saintifik. Secara lebih 

khusus, pengkaji akan menggunakan teori ini ketika membincangkan persoalan tentang 

pemanfaatan tanduk rusa sebagai bahan perubatan. Ini kerana, terdapat dua fatwa yang 

berbeza mengenainya iaitu fatwa yang mengharamkan dan menghalalkan, bertitik tolak 

daripada perselisihan ulama tentang tanduk sama ada ia menyakitkan ataupun tidak 

menyakitkan haiwan apabila dipotong ketika hidup. Sebahagian ulama menghalalkannya 

atas dasar tanduk disamakan dengan hukum bulu haiwan yang tidak menyakitkan jika 

dipotong, manakala sebahagian yang lain mengharamkannya atas dasar pemotongannya 

menyeksa haiwan. Justeru, persoalan sebegini hanya dapat dijawab menerusi bukti 

saintifik. Dapatan yang diperolehi akan memberi implikasi besar kepada fatwa tanduk 
rusa, sama ada haram atau harus dimanfaatkan oleh umat Islam. 

 
 
1.9.2 Teori perubahan secara pembakaran (Istiḥālah bi al-Iḥrāq) 

 

 

Dalam perbahasan mengenai Istiḥālah, terdapat satu bentuk perubahan yang amat 

relevan untuk diaplikasikan dalam kes produk gunaan berasaskan bahan tidak halal 

menerusi teknik pembakaran, dikenali sebagai Istiḥālah bi al-Iḥrāq. Selain itu, wujud 

juga bentuk perubahan lain secara penguraian (al-Istihlāk), peralihan arak kepada cuka 

(al-Takhallul), pencahayaan (al-Istiṣbāḥ) dan kuarantin (al-Istibrā’). Perbincangan yang 

terperinci mengenai setiap bentuk perubahan tersebut telah dilakukan oleh al-Ghanānīm 

(2008) dalam karyanya Al-Istiḥālah wa Aḥkāmuhā fi al-Fiqh al-Islāmī. Namun, 

bersesuaian dengan konteks kajian ini, pengkaji hanya memfokuskan kepada teori 

perubahan secara pembakaran sahaja. 

 
 

Sebelum dikupas secara lebih mendalam, adalah amat penting untuk mengetahui 

pengertian dua istilah asas yang membentuk teori ini iaitu Istiḥālah dan al-Iḥrāq. Secara 

umum, Istiḥālah boleh dirujuk sebagai perubahan sesuatu bahan kepada bahan lain yang 

berbeza dari segi bentuk dan sifatnya (al-Khaṭīb, 2003, ms. 190). Sesetengah sarjana 

hukum Islam seperti Ibn ‘Ābidīn (1992, 1:315) mengaitkannya dengan perubahan pada 

zat atau bentuk sesuatu bahan kepada bahan baru atau disebut sebagai ‘inqilāb al-‘ain’. 

Walau bagaimanapun, definisi yang lebih jelas diberikan oleh al-Zuḥailī (2007) dalam 

karyanya al-Fiqh al-Islāmī wa Adillatuh apabila beliau mengkhususkan pengertian 

Istiḥālah kepada perubahan bahan najis kepada bahan lain sama ada secara semulajadi 

atau dengan perantaraan (  َل العين النَّجَسَة بنفسِها أو بواسِطة  Justeru, secara .(250 :1) ”(تحوُّ

dasarnya definisi yang dikemukakan di atas menunjukkan prinsip Istiḥālah amat berkait 
rapat dengan perubahan secara menyeluruh iaitu melibatkan aspek fizikal dan sifatnya, 

sehingga tidak lagi dikenali dengan nama asalnya. Antara contoh Istiḥālah yang sering 

menjadi rujukan para ulama adalah perubahan arak kepada cuka. 

 

 

Perkataan al-Iḥrāq pula merupakan satu istilah bahasa Arab yang berasal daripada kata 

dasar ḥa-ra-qa ( َحَرَق), dan kata terbitan (maṣdar) kepada aḥ-ra-qa ( َأحَْرَق), yang 

bermaksud membakar (‘Umar, 2008, 1:478). Ia juga sinonim dengan al-Ihlāk (الِإهْلاك) 

yang juga membawa maksud memusnahkan sesuatu dengan api (Ibn al-Athīr, 1979, 

573:5). Manakala dari aspek terminologi, Ibn ‘Arafah (t.th) mendefinisikan al-Iḥrāq 

sebagai: 
 

 

 مَا أذَْهَبَتْهُ النَّارُ بِالْكُلِّيَّةِ وَعَلىَ مَا بَقيَِتْ آثَارُهَا فيِهِ وَلمَْ تُذْهِبْهُ باِلْكُلِّيَّةِ 

 
“Sesuatu yang dimusnahkan oleh api secara keseluruhannya, dan juga 

sesuatu yang meninggalkan kesan pembakaran jika tidak musnah 

keseluruhannya” (Vol.3, ms 254).  

 

 

Berdasarkan definisi tersebut, hasil pembakaran menyeluruh dalam bentuk abu (al-

ramād), asap (al-dukhān) atau wap (al-bukhār) boleh dianggap termasuk dalam 

pengertian al-Iḥrāq seperti dimaksudkan oleh Ibn ‘Arafah. Begitu juga merangkumi 
pembakaran tidak menyeluruh tetapi kesan pembakarannya masih dapat dilihat dalam 

bentuk arang (al-faḥm). Justeru, dalam konteks fiqh ia boleh dikaitkan dengan 

pembakaran sesuatu bahan yang pada asalnya najis, seperti bangkai atau tahi, sehingga 

merubah keadaan fizikal dan sifatnya kepada bentuk-bentuk baru tersebut (al-Mausū’ah 

al-Fiqhiyyah al-Kuwaitiyyah, 2006, 2:115; al-Harawī, t.th; al-Khaṭīb, 2003, ms. 208).  

Menurut perspektif ilmu kimia, pembakaran boleh diertikan sebagai suatu proses 

oksidasi yang berlaku dengan cepat antara bahan bakar dan oksidator dan menghasilkan 

haba panas. Bahan bakar adalah bahan yang melepaskan haba panas ketika proses 

dioksidasi berlaku dan secara umum memiliki unsur karbon, hidrogen, oksigen dan 

sulfur.  Manakala oksidator ialah bahan yang mengandungi oksigen yang bertindak balas 

dengan bahan bakar (Saputra, 2016).  

 

 
Teori perubahan bahan najis secara al-Iḥrāq sememangnya telah dibincangkan oleh para 

ulama mazhab, meskipun perbincangan tersebut dibuat dalam bentuk yang tidak 

sistematik. Bagaimanapun, isu yang menimbulkan perdebatan dalam kalangan mereka 

adalah berkaitan status kesucian bahan akhir yang terhasil daripada sumber najis tersebut.  

Menurut pendapat ulama mazhab Hanafi, pembakaran menyucikan kesemua bahan yang 

berasal daripada sumber najis (Ibn ‘Ābidīn, 1992, 1:326). Misalnya, menerusi kitab al-

Fatāwā al-Hindiyyah disebutkan mengenai kesucian abu (al-ramād) yang terhasil 

daripada pembakaran tahi binatang (al-sarqīn/al-sarjīn) dan tahi manusia (al-‘azirah). 

Begitu juga pembakaran kepala kambing yang diselaputi darah hingga menghilangkan 

kesan-kesan darah yang terdapat padanya, dihukumkan suci.  Hukum yang sama turut 

diaplikasikan ke atas tembikar yang dihasilkan daripada tanah yang bercampur dengan 

najis, disebut sebagai al-kūz (bekas minuman) dan al-qidr (bekas memasak) (al-Balkhi & 
Lajnah ‘Ulama India, 1889, 1:44).  

 

 

Justifikasi yang digunakan bagi menyokong hujah mereka adalah kerana bentuk fizikal 

bahan najis tersebut telah pun berubah dan bertukar kepada bentuk baru yang berlainan 

sifat dengan bahan asal, maka perubahan ini mengeluarkannya daripada hukum najis. 

Keadaan ini boleh disamakan dengan beberapa kes lain secara kaedah qiyās, dengan 

sebab (‘illah) yang sama iaitu berlaku perubahan bentuk pada bahan akhir, berbanding 

keadaan asal yang najis. Antaranya dalam kes arak berubah menjadi cuka secara 

semulajadi, dan kulit bangkai haiwan yang asalnya najis menjadi bersih dan halal 

digunakan setelah disamak (al-Ghanānīm, 2008, ms. 153). Bahkan, perubahan yang 
melibatkan sumber daripada khinzir juga dianggap suci menurut pandangan mazhab 

Hanafi. Ia dapat dilihat dalam pandangan mereka mengenai kesucian garam yang terhasil 

daripada bangkai khinzir yang mati dalam kawasan bergaram (Ibn ‘Ābidīn, 5991, 1:327). 

 

 

Bagi mazhab Maliki, meskipun wujud dua pandangan yang berbeza mengenai debu yang 

terhasil daripada tulang najis, tetapi pendapat yang muktamad ialah debu tersebut 

dianggap sebagai suci (al-Zarqānī, 2002, 1:57).  Alasannya adalah kerana api boleh 

mengubah sesuatu bahan yang najis kepada suci sama ada pembakaran itu berlaku dengan 

kuat atau tidak (Ibn ‘Arafah, t.th, 1:57). Justeru, apabila bentuk asalnya telah berubah 

menjadi bentuk baru seperti abu maka hukum asal najis juga turut bertukar kepada suci 
(al-Jundī, 2008, 1:35). Bagi pandangan yang menghukumkan abu tersebut sebagai najis, 

ini disebabkan sifat kenajisan yang masih kekal meskipun dibakar, selain debu dianggap 

sebagai bahan yang tidak mendatangkan manfaat (al-Qurāfī, 5991, 1:189).  

 

 

Bagaimanapun, para ulama mazhab Shafi’i menolak asas penghujahan yang diberikan 

oleh kedua-dua mazhab di atas dan menganggap semua hasil pembakaran daripada bahan 

najis sebagai najis, tanpa mengira sama ada bahan akhir berbentuk abu, debu, asap atau 

wap (al-Shīrāzī, t.th, 1:94; al-‘Umrānī, 2000, 1:428). Menurut mereka, penetapan hukum 

sesuatu mestilah diasaskan kepada hukum bahan asalnya. Oleh yang demikian, jika 

bahan asal yang digunakan adalah daripada sumber najis ‘ainī, maka sifat najis akan 

kekal berada pada bahan akhir meskipun bentuknya telah berubah sepenuhnya (al-

Māwardī, 1999, 15:119; al-Harawi, t.th, al-Qurāfī. 1994, 1:189). Hujah tersebut 

seterusnya dikukuhkan dengan dalil hadis berhubung larangan Nabi SAW daripada 

memakan atau meminum susu haiwan pemakan najis (al-jallālah), disebabkan sumber 

pemakanannya daripada najis. Dalam kes berkenaan, sekiranya bahan najis boleh 

disucikan secara Istiḥālah, maka sudah tentulah Baginda tidak akan melarang daripada 
memakan haiwan tersebut (Ibn Mufliḥ, 1997, 1:208). Hal ini menunjukkan penentuan 

hukum sesuatu adalah berdasarkan sumber bahan asalnya. Berdasarkan situasi ini, ia 

turut boleh diaplikasikan terhadap perubahan bahan najis yang lain secara pembakaran 

(al-Ghanānīm, 2008, 154-156). 

 

 

Hakikatnya, pendapat ini turut mendapat sokongan daripada Abū Yūsuf daripada mazhab 

Hanafi, sebahagian ulama Maliki dan turut dinyatakan sebagai pendapat yang terkuat 

dalam mazhab Hanbali (al-Najdī, 59:1, 1:349; al-Ghanānīm, 2008, 154-156). Hujah 

yang digunakan mengenai kenajisan juga adalah sama seperti mazhab Shafi’i. Bahkan 

menurut Ibn Qudāmah (1968, 2:72), perubahan bahan najis secara pembakaran tidak 

boleh disamakan dengan perubahan arak kepada cuka menerusi qiyās, disebabkan arak 
berasal daripada proses Istiḥālah bahan asal yang suci iaitu buah anggur. Secara 

dasarnya, pendapat ini dilihat lebih berhati-hati dan lebih dekat dengan kehendak Syarak 

(al-Zuḥaili, 2007, 1:263), bertujuan menghindarkan daripada berlakunya penggunaan 

bahan-bahan najis. 

 

 

Sebagai rumusan, dapatlah dinyatakan bahawa teori perubahan bahan najis secara 

pembakaran hanya diterima pakai dalam mazhab Hanafi dan Maliki. Bagaimanapun, 

terdapat syarat yang ditetapkan oleh mereka iaitu perubahan tersebut mestilah berlaku 

secara sempurna (Istiḥālah Kāmilah), merangkumi aspek fizikal dan sifatnya, seperti 

bertukar kepada arang atau abu (Rajah 1.2). Sekiranya perubahan itu tidak sempurna 
(Istiḥālah Ghair Kāmilah) seperti pembakaran yang masih wujud kesan najis, maka ia 

juga ditolak oleh mereka (Rajah 1.2).  

 

 
 

Rajah 1.1: Model Perubahan Secara Pembakaran Lengkap (Istiḥālah Kāmilah) 

• Tulang 
haiwan najis

Bahan asal

• Pembakaran 
pada suhu 
yang tinggi

Agen 
Perubahan • Arang (al-

faḥm)

• Abu (al-
ramād)

Bahan Separa 
Akhir

• Bone
China

• Media
penapis
air

Bahan Akhir

Rajah 1.2: Model Perubahan Secara Pembakaran Tidak Lengkap (Istiḥālah Ghair 

Kāmilah) 

 

 

Justeru, teori ini akan diterapkan dalam konteks kajian ini bagi menilai sama ada produk 

gunaan berasaskan tulang haiwan bertepatan dengan konsep perubahan yang 

dikehendaki oleh mazhab Hanafi dan Maliki. Manakala mazhab Shafi’i dan Hanbali 

menolaknya atas dasar sifat kenajisan yang masih kekal. 

 
 
1.10 Struktur kajian 

 

 

Bagi mencapai objektif-objektif yang telah ditetapkan, perbincangan dalam kajian ini 

dibahagikan secara sistematik kepada lima bab seperti berikut: 

 

 

Bab pertama ialah pengenalan kepada kajian ini. Ia merangkumi beberapa aspek teras 

kajian seperti latarbelakang, permasalahan, persoalan, objektif, kepentingan dan limitasi. 

Ia juga meliputi peristilahan operasional serta pendekatan teori yang digunakan dalam 

kajian ini. 
 

 

Bab kedua ialah sorotan literatur di mana pengkaji menjelaskan mengenai bentuk 

penggunaan bahan-bahan bersumberkan haiwan secara umum dalam industri. Ia 

kemudian diikuti dengan perbincangan lebih khusus mengenai produk daripada tanduk 

dan tulang dalam konteks industri halal di Malaysia. Seterusnya perbincangan mengenai 

fatwa dan pandangan Syarak berkaitan produk berasaskan sumber haiwan. Ia bertujuan 

untuk memberikan senario umum tentang isu yang dikaji. 

 

 

Bab ketiga ialah metodologi yang boleh diibaratkan sebagai enjin yang menggerakkan 
kajian ini. Pengkaji menerangkan reka bentuk kajian yang sesuai untuk diaplikasikan 

• Tulang 
haiwan najis

Bahan asal

• Pembakaran 
pada suhu 
yang rendah 
(pendidihan)

Agen 
Perubahan

• Arang (al-
faḥm)

Bahan Separa 
Akhir

• Bone 
China 

• Media 
penapis air

Bahan 
Akhir

dalam kajian ini. Selain itu, rasional pemilihan sampel kajian, kaedah pengumpulan 

maklumat dan teknik penganalisaan data turut dihuraikan dengan terperinci pada bab 

ketiga. 

Bab keempat merupakan bab terpenting dalam kajian ini, iaitu hasil kajian dan 

perbincangan. Pengkaji telah menetapkan dua kes untuk dianalisis iaitu pertama, 

penggunaan tanduk rusa dalam perubatan, dan kedua, penggunaan tulang dalam produk 
gunaan (bone China dan penapis air). Antara faktor pemilihan kedua-dua kes tersebut 

adalah disebabkan masih kurang kajian yang terperinci dilakukan terhadapnya. Pada 

masa yang sama, kemelut fatwa mengenainya juga masih belum diselesaikan. Justeru, 

pengkaji berusaha mendalami kedua-dua kes berkenaan seterusnya mencadangkan 

penyelesaian terhadap fatwa-fatwa yang bercanggah.  

Bab kelima adalah penutup kepada kajian ini yang merangkumi beberapa sub topik 

seperti kesimpulan, implikasi, dan cadangan.  

